
ВЫВУЧЭННЕ ТВОРЧАСЦІ

 ВІНЦЭНТА ДУНІНА-МАРЦІНКЕВІЧА Ў 9 КЛАСЕ

Важнае месца ў сваёй працы настаўнік павінен адвесці развіццю творчай думкі вучняў. Разгляд літаратурных вобразаў, аналіз учынкаў персанажаў, творчыя навыкі ў даследчай рабоце, самастойныя разважанні і зробленыя вывады – усё гэта спрыяе развіццю лагічнага мыслення вучняў, узбагачэнню слоўнікавага запасу, удасканаленню ўмення выяўляць канкрэтна-гістарычнае і агульначалавечае ў змесце прачытаных твораў, у характары герояў, вучыць суадносіць веды пра гістарычную эпоху з падзеямі твора. Закладзеныя светапоглядныя асновы дапамогуць у далейшым кожнаму вучню аналізаваць пэўную жыццёвую сітуацыю і знаходзіць правільныя рашэнні.

На кожным уроку акцэнтуецца ўвага на развіцці вуснай звязнай мовы, выхоўваецца любоў да літаратуры і павага да роднага слова.

Урок першы. “Здароўя шмат аддаў я гэтавй працы…” (жыццёвы і творчы шлях Вінцэнта Дуніна-Марцінкевіча)

Задачы заняткаў  -  паглыбіць веды вучняў пра асноўныя вехі жыцця В.Дуніна-Марцінкевіча, зацікавіць іх асобай песняра, прааналізаваць уплыў гістарычных падзей і літаратурных плыняў на светапогляд драматурга, на творчую манеру, вылучыць асноўныя перыяды творчасці пісьменніка, раскрыць іх асаблівасці, увесці вучняў у свет мастака.

Эпіграфам да ўрока пажадана ўзяць словы Янкі Купалы, прысвечаныя В.Дуніну-Марцінкевічу:

Як стораж, стаў смела на варце

Радзімых запушчаных гоняў,

Стаў сеяць па-свойму ўсё тое,

Што мы далей сеем сягоння.


Уступнае слова настаўніка:

- Адным з першых прафесійных беларускіх пісьменнікаў па праве лічыцца В.Дунін-Марцінкевіч, які заклаў трывалы падмурак новуай беларускай літаратуры. Паэт, тэатральны крытык, пачынальнік драматургічнага жанру на Беларусі.

Беларуская нацыянальная ідэя нарадзілася і выспявала ў XIX стагоддзі. В.Дунін-Марцінкевіч успрыняў яе наймацней, і, хоць быў выхаваны на ўзорах польскай літаратуры і культуры, хоць па-польску пісаў нават больш, чым па-беларуску, першы глыбока зразумеў, што беларуская літаратура можа ўзнікнуць толькі на грунце духоўнага жыцця роднага краю.

Пісьменнік быў перакананы: літаратура беларуская дасягне поспехаў толькі на ўласным шляху.

Усё жыццё і творчасць В.Дуніна-Марцінкевіча прайшлі ў служэнні грамадскім ідэалам, у імкненні ўзвысіць людзей духоўна,  маральна.

Да ўрока варта даць вучням апераджальнае заданне:падрыхтаваць паведамленне пра асобу пісьменніка В.Дуніна-Марцінкевіча (на аснове матэрыялу, які вучыўся ў папярэднім класе). Павыедамленне дапаможа стакршакласнікам аднавіць веды па дадзенай тэме, сканцэнтраваць увагу на вывучаемым далей матэрыяле, даведацца пра новае з жыцця і творчай дзейнасчці пісьменніка.

Каб зразумець сутнасць творчасці В.Дуніна-Марцінкевіча, неабходна ўспомніць асаблівасці мастацкіх напрамкаў у сусветным мастацтве і літаратуры: асветніцтва, сентыменталізму, рамантызму, рэалізму.

Мэтазгодна. Каб вучні самастойна падрыхтавалі выступленні па кожным з літаратурных напрамкаў.

На ўроку настаўнік выкарыстоўвае  партрэт В.Дуніна-Марцінкевіча, да якога прыцягвае ўвагу вучняў пытаннем:

· Паглядзіце ўважліва на партрэт пісьменніка і скажыце, якімі рысамі характару, на вашу думку, валодае гэты чалавек.
         Вучні адразу ўключаюцца ў разумовую дзейнасць. Іх уважлівасць, назіральнасць, уменне па-мастіацку чытаць партрэт, рабіць свае вывады – галоўныя крытэрыі поспеху на дадзеным этапе работы. (Старшакласнікі, відавочна, адзначаць пранікнёны, удумлівы позірк пісьменніка, яго разважлівасць, сур’ёзнасць, добразычлівасць.


Настаўнік падкрэслівае, што пацверджаннем вучнёўскіх назіранняў і ўяўленняў пра В.Дуніна-Марцінкевіча з’явяцца вывады з наступнага матэрыялу пра жыццёвы шлях і асаблівасці творчасці пісьменніка, які далей падаецца ў форме паведамленняў старшакласнікаў на тэмы:


1. Нялёгкая доля “беларускага дудара

2. Каміла Марцінкевіч – увасабленне мужнасці і гераізму патрыёткі-рэвалюцыянеркі.

         (Дарэчы будзе тут выразнае чытанне цудоўнага верша Ніны Мацяш “Маналог Камілы Марцінкевіч”, у якім раскрываецца вобраз свабодалюбівай дзяўчыны – дачкі Дуніна –Марцінкевіча.)


3. Першы перыяд творчай дзейнасці пісьменніка.


4. Паслярэформенная творчасць В.Дуніна-Марцінкевіча.


5. Роля драматурга ў стварэнні і развіцці тэатра.

Дадзены матэрыял рыхтуецца з выкарыстаннем наступнай літаратуры:

· Навуменка І.Я. Вінцэнт Дунін-Марцтнкевіч. – Мн., 1992.

· Навуменка І.Я. Гісторыя беларускай літаратуры: XIX - пачатак XX ст. / 2-е выд. – Мінск, 1998.

· Янушкевіч Я. Ён першы сеяў зярняты…// Дунін-Марцінкевіч В. Творы. – Мн., 1994. – С. 3-16.

         Перад праслухоўваннем паведамленняў вучні атрымліваюць творчае заданне: у ходзе выкладу матэрыялу скласці храналагічную табліцу асноўных дат біяграфіі і творчасці пісьменніка. Такая работа па складанні апорнага канспекта спрыяе фарміраванню ўменняў па адборы асноўнага матэрыялу для змястоўнага і поўнага яго аднаўлення.

Пасля таго як тэматычныя паведамленні праслуханы, мэтазгодна супаставіць складзеную старшакласнікамі храналагічную табліцу з падрыхтаванай настаўнікам на дошцы. Калі патрабуецца, вучні робяць дапаўненні ў свае запісы.

Храналагічная табліца

асноўных дат біяграфіі пісьменніка


1808 г. – нарадзіўся В.Дунін-Марцінкевіч, фальварак Панюшкавічы Бабруйскага павета Мінскай губерні;


1824 г. – будучы пісьменнік закончыў Бабруйскае павятовае вучылішча;


1827 г. – праца перакладчыкам розных актаў з польскай на рускую мову ў духоўнай кансісторыі ў Мінску;


З 1832 г. – служба ў канцылярыімінскай крымінальнай палаты;


1834 г. – вяртанне ў кансісторыю на пасаду перакладчыка папер;


1840 г. – пераезд у маёнтак Люцінка;


1851 г. – служба аканомам-упраўляючым у маёнтку Шчаўры Сенненскага павета Магілёўскай губерні;


1851 г. -  пісьменнік стварыў літаратурна-музычны гурток, стаўшы яго кіраўніком;


1850-я гг. – В.Дунін-Марцінкевіч – дэпутат мінскай дваранскай зборні;


1864-1865 гг. – зняволенне пісьменніка, Мінск, турэмны (Мішчалаўскі) замак;


1867 г. – адкрыццё невялікай сялянскай школы;


1884 г., 17 снежня - В.Дунін-Марцінкевіч памёр, пахаваны ў Тупальшчыне (ля шляху з Івянца на Мінск).

Перыядызацыя творчасці

I.  Дарэформенны перыяд


1841 г. – аперэта “Рэкруцкі яўрэйскі набор” пастаўлена на мінскай сцэне гуртком аматараў;


1843 г. – аперэты “Спаборніцтва музыкаў”, “Чарадзейная вайна”;


1846 г. – лібрэта камічнай оперы “Ідылія”;


1852 г. – опера “Ідылія” пастаўлена ў Мінску;


1855 г. – зборнікі “Гапон”, “Вечарніцы”, “Апантаны”;


1856 г. – зборнік “Цікавішся ? – Прачытай!”, паэма “Славяне ў XIX”; 


1857 г. – зборнік “Дудар Беларускі, або ўсяго патроху”; беларуская балада “Травіца брат-сястрыца”; цыкл вершаваных аповесцей “Быліцы, расказы Навума” (але галоўная аповесць цыкла – “Халімон на акаранацыі” – не была прапушчана цэнзурай, усе гэтыя творы пабачылі свет толькі ў 1945-1946 гг. ;)


1859 г. – пераклад паэмы Адама Міцкевіча “Пан Тадэвуш” (але твор быў забаронены для выдання);
1861 г. - паэма “Люцынка, Шведы на Літве”; публіцыстычны артыкул “Ліст у рэдакцыю “Газэта Польскей” (на польскай мове);

II. Паслярэформенны перыяд

1866 г. – фарс-вадэвіль “Пінская шяхта” (надрукаваны ў 1918 г.);

1870 г. – камедыя “Залёты” (надрукавана ў 1918 г.).

У далейшым пажадана звярнуць увагу вучняў на карту-схему “Пуцявінамі пісьменніка”, задаўшы пытанне:

· Скажыце, што адлюстравана на дадзенай карце-схеме?

Вучні адзначаць, што на карце-схеме паказаны мясціны, дзе жыў і працаваў В.Дунін-Марцінкевіч. Своеасаблівым вывадам-заключэннем з разгледжанага на ўроку матэрыялу з’явіцца літаратурны дыктант:
1. Вінцэнт Дунін-Марцінкевіч – першы буйны…(беларускі эпік).
2. Ён, абапіраючыся на фальклор, легенды і паданні беларусаў, 
стварыў… (нацыянальную літаратуру), імкнучыся маляваць аб’ёмныя эпічныя тыпы і характары.

3. Ад В.Дуніна-Марцінкевіча бярэ пачатак… (эпічная) традыцыя.

4. Галоўным героем сваіх твораў Дунін-Марцінкевіч зрабіў…(беларускага 

селяніна).

5. Вялікая заслуга пісьменніка ў тым, што ён распрацаваў і ўзбагаціў 
беларускую літаратуру новымі жанравымі формамі - … (вершаванымі аповесцямі, баладамі, драмамі), у якіх спалучаліся рысы сентыменталізму, рамантызму і рэалізму.
6. В.Дунін-Марцінкевіч – заснавальнік… (нацыянальнай беларускай 

драматургіі).

7. Ён – стваральнік першага… (беларускага тэатра), у якім выступаў 

акцёрам і рэжысёрам.

8. В.Дунін-Марцінкевіч стварыў сялянскую… (школу для дзяцей), у 

якой сам быў выкладчыкам і пісаў падручнікі.

Напрыканцы ўрока мэтазгодна запытаць у вучняў, у чым выяўляюцца заслугі В.Дуніна-Марцінкевіча перад беларускай літаратурай.


У якасці дамашняга задання старшакласнікі чытаюць матэрыял падручніка; знаёмяцца з камедыяй “Пінская шляхта” і рыхтуюць паведамленне аб гісторыі яе стварэння.

Урок другі. Камедыя  В. Дуніна–Марцінкевіча «Пінская шляхта» — твор паслярэформеннага перыяду

Да ўрока вучні праводзяць даследчую работу па пытанні стварэння «Пінскай шляхты», самастойна адбіраюць матэрыял да заняткаў, што развівае ix пошукавую дзейнасць. Важнасць гэтай рабоце надае той факт, што вучні на занятках будуць выступаць у ролі гісторыкаў, біёграфаў, літаратуразнаўцаў.
Задачы ўрока - раскрыць адносіны В.Дуніна-Марцінкевіча да гістарычных падзей 1863 года; высветліць прычыны, якія абумовілі выспяванне задумы напісаць «Пінскую шляхту»; вызначыць жанр  п’есы, тэмы, узнятыя ў творы; развіваць навыкі вуснага маўлення вучняў.

Эпіграфам да ўрока ўзяты словы даследчыка Я.Янушкевіча: «...Пасля пакут у царскix казематах, горычы паражэння паўстання Дуніна-Марцінкевіча яшчэ чакаў высокі ўзлёт, наканаваны кожнаму сапраўднаму творцу, чакала несмяротная «Пінская шляхта...».

На пачатку ўрока мэтазгодна паслухаць паведамленне вучняў «Характарыстыка паслярэформеннай творчасці В.Дуніна-Марцінкевіча». Гэта выступленне стане своеасаблівым ланцужком, які злучае папярэднія ўpoкi па творчасці В.Дуніна-Марцінкевіча з заняткамі па вывучэнні камедыі «Пінская шляхта...».
Наступны этап работы — даследаванне вытокаў камедыі «Пінская шляхта», разгляд ў асобы пісьменніка, яго светапогляду ў рамках тагачасных гістарычных падзей, асэнсаванне ўчынкаў Дуніна-Марцінкевіча, яго паводзінаў у роз​ных жыццёвых абставінах.

На ўроку вучні выступаюць у розных ролях. Так, гісторык дае ацэнку палітычным падзеям, што адбываліся на Беларусі пры жыцці В.Дуніна-Марцінкевіча; бiёгpaфы раскрываюць некаторыя старонкі з жыцця драматур​га, яго думкі, разважанні; літаратуразнаўцы даюць характарыстыку В.Дуніну-Марцінкевічу як пісьменніку.

Гісторык. Паўстанню 1863 г. папярэднічалі разнастайныя палітычныя выступленні, колькасць якіх шырылася з кожным годам. Беларусь нагадвала парахавую боч​ку, гатовую вось-вось выбухнуць.

1-ы біёграф.  Вінцэнта Дуніна-Марцінкевіча гэтыя падзеі палохалі. Ён не быў да ix гатовы, марыў пра мірнае эвалюцыйнае развіццё грамадскага жыцця, паляпшэнне адноснаў паміж памешчыкамі i сялянамі, i ўсялякая рэвалюцыйная ломка шматвяковага ўкладу здавалася яму трагічнай i непатрэбнай.

Гісторык. В.Дунін-Марцінкевіч, як адзначалі Уладзімір Сыракомля i шэраг пісьменнікаў, дзеячаў культуры, належаў да кола прыхільнікаў шляхецкай дэмакратыі. Нельга глядзець на ix як на рэакцыянераў i кансерватараў. Яны таксама стаялі за прагрэс, свабоду, дэмакратыю, але рэвалюцыйны шлях пераробкі жыцця адмаўлялі.

1-ы літаратуразнаўца. В.Дунін-Марцінкевіч пры ўсёй абмежаванасці свайго светапогляду — пісьменнік-дэмакрат. Яго творчасць не выпадае з плыні дэмакратычнай літаратуры, якой была ў сваей аснове беларуская літаратура XIX ст.

2-i бiеграф. Пісьменнік, вядома, спачуваў дэмакратычным ідэалам паўстання. Пра гэта гавораць i паводзіны старэйшай дачкі Камілы, якая стала палымянай пра-пагандысткай наспелай рэвалюцыйнай буры, i атмасфера ў доме пісьменніка, у яго сям’і.

3-i біёграф. I ўсё ж асноўнага ў падзеях 1863 г. — ix рэвалюцыйнага характару — В.Дунін-Марцінкевіч не прымаў. Ён насцярожана ставіўся да паўстання, паўстанцкіх атрадаў, не хацеў кровапраліцця.
2-i літаратуразнаўца. В.Дунін-Марцінкевіч не верыў ў паўстанне i баяўся яго. Баяўся па той прычыне, што, нягледзячы на свае памяркоўныя палітычныя погляды, асцярожныя паводзіны, у вачах прадстаўнікоў царскіх улад ён усё адно быў крамольнікам. Бо пicaў па-беларуску. Выдаючы на мужыцкай мове кніжкі, стаў прыкметным пісьменнікам, знакамітай асобай, якую ведалі ва ўсім беларускім кpai. Другой, падобнай да В.Дуніна-Марцінкевіча, фігуры не было. У гэтым, аднак, таілася вялікая небяспека.

Гісторык. У ахопленым неспакоем Kpai губернскі горад Мінск iгpaў немалую палітычную ролю. Тут выступа​ла з антыўрадавымі заклікамі дачка пісьменніка Каміла, тут жылі многія сябры, блізкія Марцінкевічу людзі, якія не толькі спачувалі паўстанню, але i caмi ўдзельнічалі ў ім. Па гэтай прычыне Марцінкевіч i не хацеў ў неспакойны, здрадлівы час сустракацца з сябрамі i знаёмымі. У такім выпадку крымінал яму б абавязкова прыпісалі, прычым вельмі легка.

4-ы біёграф. Паліцыя, жандары не спускалі з яго вачэй. Падазравалі, што ў час паездак па розных паветах (уладкоўваў маёмасныя справы, сутыкаўся са службоўцамі, чыноўнікамі) ён выконвае рэвалюцыйныя заданні. І увогуле, апраўдацца перад уладамі ён не мог, бо пicaў на беларускай мове.

1-ы б i ё г р а ф . Былі за пісьменнікам i іншыя кра​мольныя справы, як ix успрымала тагачасная ўлада. Так, напярэдадні паўстання ў 1861-1862 гг. В.Дунін-Марцінкевіч разам з дачкой Камілай адкрывае i падтрымлівае матэрыяльна школу для дзяцей рамеснікаў, афіцыйна, вядома, не дазволеную.

2-i біёграф. У самы разгар паўстання В.Дуніна-Марцінкевіча не кранулі. Хутчэй за ўсё паліцыя не сабрала дастатковых доказаў для арышту. Ды толкам i не ведала, дзе ён. Яго арыштавалі толькі ў канцы кастрычніка 1864 г. у мястэчку Свір Свянцянскага павета. Былі ўважліва агледжаны рэчы пісьменніка, але нічога забароненага не знайшлі. В.Дуніна-Марцінкевіча прывезлі ў Мінск, у турэмны Пішчалаўскі замак.

Варта ажывіць урок інсцэніроўкай эпізоду "Суд над В. Дуніным-Марцінкевічам".

У зале прысутнічаюць суддзі, абвінаваўца, падсудны, адвакат.

Суддзя (звяртаючыся да падсуднага Дуніна-Марцінкевіча). Мы сабраліся, каб вынесці вам пакаранне за ўдзел у падрыхтоўцы рэвалюцыйнага паўстання 1863 г. Слова мае абвінаваўца.

Абвінаваўца. Падсудны, вы распаўсюджвалі шкодныя для ўрада ідэі паміж сялянамі, заклікам ix да барацьбы, ездзячы па розных губернях, выдалі перад пачат-кам мяцяжу агідны твор на простанароднай мове пад назвай "Гутарка старога дзеда".



Падсудны. Ніякага дачынення да мяцяжу я не маю i не з'яўляюся аўтарам «Гутаркі старога дзеда».

Адвакат. В.Дунін-Марцінкевіч не прымаў удзелу ў рэвалюцыйных падзеях, паколькі насцярожана ставіўся да паўстання i не падтрымліваў саму ідэю рэвалюцыйнага пераўтварэння свету, быў лаяльны да ўлад. Доказам гэтаму служаць яго творы. У аповесці “Кізралі” ён развіваў ідэі аб уз’яднанні славян пад скіпетрам рускага цара, усхваляў сербскіх герояў, якія абаранялі праваслаўную царкву i славянскую зямлю ад туркаў; у аповесці «Гапон» пераконваў сялян не ўхіляцца ад воінскай службы, даказваў, што кожны, хто прыкладна выконвае свой абавязак, можа дасягнуць адпаведных чыноў i званняў; наогул праслаўляў ўрад за клопаты пра выхаванне ўcix без выключэння падданых.

В.Дунін-Марцінкевіч на працягу дваццаці гадоў дзейнічаў у духу адданасці ўраду i не мог за апошні час так рашуча змяніць свае погляды.

Абвінаваўца. Падсудны, пры вобыску ў маёнтку Люцінка былі знойдзены ў вас адна друкаваная i дзве літаграфаваныя малітвы за Айчыну, выдадзеныя без цэнзуры. Вы выхоўвалі сям’ю далёка не ў тым духу, які азначаў бы адданасць ураду, існуючаму парадку: ваша жонка i дочкі Каміла i Цэзарына прымалі дзейсны ўдзел у дэманстрацыях i спяванні забароненага гімна. Як вы гэта можаце растлумачыць?

Падсудны. (В.Дунін-Марцінкевіч). Справа ў тым, што знойдзеныя вамі малітвы за Айчыну не мелі палітычнага зместу. А ў адносінах да сям’і прызнаю сябе вінаватым, што не здолеў трымаць сям’ю ў бацькоўскім паслушэнстве.

Абвінаваўца. Падсудны, з якімі рэвалюцыйнымі за​даннямі вы двойчы ездзілі ў Варшаву?

Падсудны. На самай справе я двойчы быў ў Варша​ве. Але ездзіў туды толькі з адзінай мэтай: узяць з сына Міраслава, які вучыўся ў Варшаўскай кансерваторыі, клят​ву не ўдзельнічаць нi ў якіх палітычных выступленнях.

Суддзя.  Ёсць яшчэ пытанні з боку абвінаваўцы да падсуднага?

Абвінаваўца. Пытанняў няма. У заключэнне хачу сказаць: Дунін-Марцінкевіч пicaў на «мужыцкай» мове, выдаваў на ёй кніжкі — гэта адзін з галоўных крыміна-лаў яго дзейнасці.

Суддзя. 1. На аснове праведзенага следства зроблена заключэнне:

«...Узнікшыя на памешчыка Вікенція Марцінкевіча абвінавачанні ў распаўсюджанні шкодных ідэй між сялянамі, падазроных раз’ездаў па губернях i выданні ў пачатку мяцяжу агіднага твора на простанароднай мове «Гутарка старога дзеда» па даследаванні не пацвердзіліся, але паколькі ў маёнтку Марцінкевіча захоўваліся рэвалюцыйныя гімны, а сямейства яго прымала дзейсны ўдзел у палітычных дэманстрацыях, якія адбываліся ў кpai, то, у адпаведнасці з думкай мінскага губернатара, Марцінкевіч вінаваты ў тым, што выхоўваў сямейства сваё не ў духу адданасці ўраду, у выніку чаго i сам не можа лічыцца цалкам добранадзейным у палітычных адносінах».

2. Суд пастанавіў:

1)В.Дуніна-Марцінкевіча пакінуць пад строгі нагляд паліцыі у Люцінцы;

2)абкласці маёнтак трыццаціпрацэнтным зборам;

3)аштрафаваць жонку В.Дуніна-Марцінкевіча i дачку.
3-i  біёграф. Да заканчэння судовай справы В.Дуніну-Марцінкевічу прыйшлося чатырнаццаць доўгіх самотных месяцаў правесці ў турэмным зняволенні.

Мы не ведаем, як пражыў гэты год рухавы, дзейсны чалавек. Хутчэй за ўсё ён, артыстычны па натуры, вельмі сумаваў i пакутаваў. Але меў затое дастаткова часу пра сёе-тое падумаць, перагледзець некаторыя са сваіх ранейшых уяўленняў. Можна меркаваць, што ў турму Марцінкевіч ступіў адным чалавекам, а выйшаў — іншым.

1-ы літаратуразнаўца. У 1866 г., на наступны год пасля вызвалення з турмы, В.Дунін-Марцінкевіч піша «Пінскую шляхту». Піша на вядомым яму з ранніх гадоў
палескім дыялекце, блізкім да ўкраінскай мовы. Намер пісьменніка зразумелы: ён спадзяваўся надрукаваць «Пінскую шляхту», бо на ўкраінскай мове мастацкія творы друкаваліся.

2-i літаратуразнаўца. «Пінская шляхта» рашуча вылучаецца з ycix твораў, раней напісаных В.Дуніным-Марцінкевічам. Зусім не гэтак, як раней, глядзіць ён на мілую яго сэрцу шляхту, на прадстаўнікоў царскай улады — паліцэйскіх, судовых чыноўнікаў. Змена ў перакананнях, поглядах відавочная. Перамены ў душэўным настpoi пісьменніка прынёс хутчэй за ўсё турэмны год.

1-ы літаратуразнаўца. В.Дунін-Марцінкевіч меў надзею ўбачыць свой твор надрукаваным, таму перанёс яго ў чыста бытавую сферу, спрабаваў замаскіраваць мову, але камедыя «Пінская шляхта» з’явілася ў друку толькі у 1918 г.

Лагічным пераходам да вывучэння камедыі «Пінская шляхта», на наш погляд, з’яўляецца форма інтэрв’ю з пісьменнікам. Інтэрв’ю дазволіць вучням прааналізаваць мовы, якія паўплывалі на пераасэнсаванне В.Дуніным-Марцінкевічам адносінаў да рэчаіснасці i тагачаснага грамадства.
Інтэрв’ю  з  драматургам

Карэспандэнт. Вінцэнт Іванавіч, скажыце, калi лас​ка, калі ўзнікла ў вас задума напісаць камедыю «Пінская шляхта»?

В.Дунін-Марцінкевіч. Год, праведзены ў Мінскай турме, бессэнсоўнае следства, паводзіны як царскіх чыноўнікаў, так i ўчарашніх бунтаўшчыкоў, ycix гэтых дроб​ных, безмаёмасных шляхцюкоў, што працавалі канцылярыстамі-пісьмаводамі, уцяклі ў лес i былі пералоўлены ўладамі або нават варожа настроенымі да ix сялянамі, — гэта прымусіла мяне па-новаму зірнуць на многія рэчы. Штосьці вельмі істотнае вылучалася як у характары расійскага чынадрала, прысланага ў Беларусь праводзіць палітыку «православие, самодержавие, народность», так i амбіцыёзнага шляхціца, які ніяк не мог забыць велічнае мінулае продкаў, пазбавіцца сваёй пыхі, што зусім не адпавядалі маёмаснаму становішчу цяпер збяднелага класа. Вызваліўшыся з турмы, жывучы ў Люцінцы, у свой першы вольны год я напісаў п'есу i назваў яе фарсам-вадэвілем.

Карэспандэнт. Чаму вы выкарысталі форму фарсу-вадэвіля?

Драматург. Па мастацкай форме «Пінская шляхта» — вадэвіль, які патрабуе лёгкага, «смешнага» матэрыялу, бо яго задача пацешыць, расчуліць, даць адпачыць гледачам. Але мне хацелася напоўніць свой вадэвіль сур’ёзным сацыяльным зместам. Сутыкаюцца дзве сілы: пыхлівае, ганарлівае i даволі-такі дурнаватае шляхецтва i грубае, напорлівае i не менш дурное самаўладдзе.

Я меў надзею ўбачыць вадэвіль надрукаваным. Таму перанёс свой твор у чыста бытавую сферу.

Выкарыстоўваючы форму фарса, хацелася паказаць тыповага прадстаўніка чыноўніцкай царскай бюракратыі, грубага, нахабнага, першакласнага абдзіралу.

Далейшы кірунак работы — пераход да разгляду са​мой камедыі «Пінская шляхта», яе тэмы i вобразаў.

Напачатку мэтазгодна шляхам даследчай работы па сюжэце камедыі прывесці прыклады-доказы, што твор з’яў​ляецца фарсам-вадэвілем.

Варта настаўніку звярнуць увагу на работу з літаратуразнаўчым слоўнікам, дзе вучні знаёмяцца з паняццямі «фарс» i «вадэвіль».

Старшакласнікі вызначаюць, што адзнакай фарсу ў ка​медыі з’яўляецца вобраз Кручкова, у якім пісьменнік сабраў i ў камічнай, завострана-гіпербалічнай форме паказаў усё самае характэрнае для царскага чыноўніцтва: свавольства, хабарніцтва, грубасць, п’янства. Характар вадэвіля яскрава вылучаецца ў тых сцэнах, дзе паказваецца каханне Грышкі i Марысі, смешнае заляцанне да Марысі 60-гадовага кавалера Куторгі. У гэтых сцэнах пераважае гумар, хоць нярэдка адчуваецца i вострая ipoнія, калі пісьменнік паказвае пустую фанабэрлівасць, абмежаванасць ваколічнай шляхты, затхласць той атмасферы, у якой яна жыве. У адпаведнасці з асаблівасцямі вадэвільнага жанру гepoi спяваюць куплеты: Марыся пра сваё нешчаслівае каханне, якому перашкаджаюць бацькі, Куторга — пра свае пачуцці да Марысі. У канцы п’есы, як звычайна ў вадэвілі, — сцэна з танцамі i прыпеўкамі.

Наступны этап работы — лінгвістычны  турнір.

На аснове пытанняў лінгвістычнага турніру вучні ўключаюцца ў разумовую дзейнасць, робяць свае вывады з апісаных учынкаў літаратурных персанажаў, актыўна працуюць з тэкстам.

Пытаннямі лінвістычнага турніру могуць быць наступныя:

♦
Якія асноўныя моманты сюжэта можна вылучыць у камедыі?

У творы можна вызначыць тры асноўныя моманты: па-першае, высмейванне ваколічнай шляхты; па-другое, адлюстраванне супярэчнасцей паміж старым i новым пакаленнямі ў яе асяроддзі; па-трэцяе, сатырычнае выкрыццё царскага чыноўніцтва.

♦
Назавіце тэмы, узнятыя ў творы. Што паўплывала на ix выбар?

Вучні адзначаюць, што асноўнай тэмай з’яўляецца крытыка царскага суда, царскіх чыноўнікаў. Тэма была падказана самім жыццём. Пасля паражэння паўстання 1863 г. чыноўніцтва стала на Беларусі паўнаўладным гаспадаром i ажыццяўляла сваю ўладу самым жорсткім i бессаромным чынам. Не менш важная тэма — раскрыццё сутнасці такой характэрнай для Беларусі з’явы, як шляхецтва. Тагачасная шляхта, намаляваная ў камедыі (дарэчы, яна ў значнай меры папаўняла рады паўстанцаў 1863 г.), не мае сацыяльнай i гістарычнай вагі, яна перарадзілася ў саслоўе, якое толькі па прэтэнзіях, дамаганнях нагадвае панскае, а па сутнасці гэта малакультурнае, цёмнае асяроддзе, якое, можа быць, саступае нават мужыцкай вёсцы.

У п’есе можна таксама вылучыць тэму бацькоў i дзяцей. Ёй адведзена другарадная роля. Але канфлікт баць​коў i дзяцей з’яўляецца даволі прыкметным сведчаннем таго, што жыццё змяняецца i патрабуе абнаўлення адносінаў паміж людзьмі.
♦ Як вы разумееце прымаўку «На назе бот рыпіцъ, а ў гаршку трасца кіпіць» у дачыненні да высмеянай у п’е​се шляхты?

Старшакласнікі адзначаць, што бедныя шляхціцы самі хадзілі за плугам, аралі, жалі, але, паколькі належалі да радавітага саслоўя, задзіралі насы перад сялянамі. I словы прымаўкі якраз сведчаць, што «ганарысты» шляхцюк не той, за каго сябе выдае.

♦ У чым праявілася майстэрства драматурга пры характарыстыцы персанажаў?

У п’есе няма прамой характарыстыкі герояў. Але яна выразна выяўляецца праз паводзіны i размовы дзейных асоб. Свае адносіны да жыцця герояў Дунін-Марцінкевіч раскрывае праз жывыя карціны, сцэны, дзеянне.

·  Ахарактарызуйце вобразы пінскай шляхты. Адпаведныя радкі зачытайце з твора.
·  Які сацыяльны сэнс мае вобраз Кручкова ў камедыі?
·  Як пры дапамозе мовы раскрываецца вобраз судовага чыноўніка? Зачытайце прыклады з камедыі.
·  Ахарактарызуйце вобраз Пісулькіна. З якой мэтай выкарыстоўвае драматург гэты літаратурны персанаж?

·  Як адстойваюць права па-свойму ладзіць жыццё Грышка i Марыся? У чым выяўляецца ix нязгода з бацъкамі?
Мэтазгодна звярнуць увагу на ўмелае выкарыстанне дра​матургам багаццяў народнай мовы ў п’есе «Пінская шляхта».

Адзначаецца, што мова твора насычана афарызмамі, прыказкамі i прымаўкамі
Варта сцэніраваць некалькі ўрыўкаў з камедыі, каб раскрыць багацце мовы твора, паказаць, як праз моўныя асаблівасці характарызуюцца персанажы п’есы.
У заключэнне ўрока неабходна адзначыць, што “Пінская шляхта” – значнае дасягненне беларускай драматургіі XIX ст. Высокае майстэрства В. Дуніна-Марцінкевіча – драматурга, якое выявілася ў цікавым займальным сюжэце, жывых характарах, умелым выкарыстанні багаццяў народнай мовы, прадвызначала гэтаму твору доўгае жыццё. “Пінская шляхта” і зараз з поспехам ставіцца на сцэне, карыстаецца папулярнасцю гледача.
У якасці дамашняга задання вучні павінны падрыхтаваць ілюстрацыі эпізодаў камедыі і намаляваць партрэты літаратурных персанажаў твора “Пінская шляхта”.
Урок трэці. Абагульненне як метад развіцця цікавасці да вывучэння літаратурных твораў.

На ўроку мэтазгодна паўтарыць набытыя звесткі пра жыццё т творчасць драматурга, шляхам групавой работы заахвоціць вучняў да паглыбленага чытання твораў, паказаць моўнае багацце “Пінскай шляхты”, развіваць пазнавальную актыўнасць вучняў, удасканальваць навыкі звязнага маўлення.
Першы этап работы – паўтарэнне матэрыялу пра жыццё і творчую дзейнасць драматурга. Каб актывізаваць дзейнасць вучняў, настаўніку варта выкарыстаць для сістэматызацыі набытых ведаў пра В. Дуніна-Марцінкевіча – чалавека і пісьменніка – адну з прапанаваных формаў работы: тэставае апытанне, літаратурны дыктант або літаратурную віктарыну.

Тэставае  апытанне 

№ 1

♦
Назавіце гады жыцця паэта:

а) 1840-1900 гг.;

б) 1808-1884 гг.;

в) 1851-1897 гг.

♦
3 якога твора ўзяты радкі:
А вось бліснулі агні, 
Войт стадолу адчыніў?

а) “Купала”;

б) “Гапон”;

в) “Шчароўскія дажынкі”.
№ 2

♦
Які псеўданім меў В.Дунін-Марцінкевіч?
а) Яська-гаспадар з-пад  Вільні;

б) Мацей Бурачок;

в) Навум Прыгаворка.

♦
    Якія з твораў напісаны ў дарэформенны перыяд?
а) «Гапон»;

б) «Залёты»;

в) «Ідылія».

  № 3

♦
Дзе нарадзіўся Дунін-Марцінкевіч?

а) в. Панюшкавічы Бабруйскага павета Мінскай губерні;

б) фальварак Кавальскі Пастаўскага павета;

в) в. Нізок Уздзенскага раёна Мінскай вобласці;

♦      Пераклад якога твора быў зроблены пісьменнікам?

а) Ф.Рабле. «Гарганцюа i Пантагруэль»;

б) Мальер. «Тарцюф, або Ашуканец»;

в) А.Міцкевіч. “Пан Тадэвуш”.

№ 4

♦
     Дзе драматург правёў большую частку жыцця?

а) фальварак Вязынка;

б) фальварак Люцінка;

в) фальварак Свіраны.

♦
Які беларускі паэт прысвяціў В.Дуніну-Марцінкевічу верш з наступнымі радкамі?
Умеў ён прыладна настроіць
Тон ёмкі ў дудзе-самагудзе, 
Што нам i цяпер яна грае,
I вечна канца ёй не будзе...

а) Якуб Колас;

б) Максім Танк;

в) Янка Купала.

№ 5

♦
Дзе пахаваны Дунін-Марцінкевіч?

а) Тупалышчына;

б) Жупраны;

в) Ялта.

♦      Назавіце месца зняволення пісьменшка (1864—1865 гг.).

а) віленская турма Лукішкі
б) турма ў Радашковічах;

в) Мінск, турэмны (Пішчалаўскі) замак.

№ 6

♦      Калі была напісана камедыя «Пінская шляхта»?

а)
1857 г.;

б)
1870 г.;

в)
1866 г.

♦
Хто напісаў верш «Маналог Камілы Марцінкевіч»?

а)
Еўдакія Лось;

б)
Ніна Мацяш;

в)
Яўгенія Янішчыц.

№ 7

♦
Калі пісьменнік стварыў літаратурна-музычны гурток, стаўшы яго кіраўніком?

а)
1851 г.;

б)
1860 г.;

в)
1856 г.

♦      Калі ўпершыню камедыя-аперэта «Ідылія» пастаўлена на сцэне?
а) 1848 г.;

б) 1852 г.;

в)
 1853 г.

№ 8

♦
У якім годзе была надрукавана «Пінская шляхта»?

а) 1867 г.;

б) 1918 г.;

в) 1870 г.

♦
Які са зборнікаў належыць Дуніну-Марцінкевічу?

а) «Дудар беларускі»;

б) «Дудка беларуская»;

в) «Скрыпка беларуская».

Адказы:

№ 1 б, б
№
5 а, в

№ 2 в, а, в
№
6 в, б

№ 3 а, в
№
7 а, б

№ 4 б, в
№
8 б, а
Літаратурны  дыктант

1. В.Дунін-Марцінкевіч нарадзіўся... (у фалъварку Панюшкавічы Бабруйскага павета Мінскай губерні ў1808 г.).

2. Псеўданім драматурга — ... (Навум Прыгаворка).

3. Пісьменнік вучыўся ў ... (Бабруйскім павятовым вучылішчы), пасля — ... (у Вільні).
4. У ... (1840 г.) В.Дунін-Марцінкевіч купляе фальва​рак ... (Люцінка) i жыве там да самай смерці.

5. У сувязі з падзеямі ... (1863 г.) В.Дунін-Марцінкевіч у ...( 1864 г.) быў арыштаваны i адбываў зняволенне ў ... (Мінску, у турэмным (Пішчалаўскім) замку).
6. Творчасць В.Дуніна-Марцінкевіча падзяляецца на ... (дарэформенны i паслярэформенны) перыяды.

7. Дарэформенныя творы пісьменніка напісаны ў духу ... (класавага прымірэння памешчыкаў i сялян).
8. Да твораў гэтага перыяду адносяцца ... («Травіца брат-сястрыца», «Сялянка», «Гапон», «Вечарніца», «Купа​ла» i інш.).

9. У паслярэформенны перыяд жыццё ўнесла сур’ёзныя змены ў светапогляд i творчы метад Дуніна-Марцінкевіча: ... (ад наказу пераважна святочна-бытавых, ідэалізаваных малюнкаў сялянскага жыцця пісъменнік ідзе да болъш глыбокага аналізу сацыяльных з’яў, да рэалістычнага i крытычнага ix адлюстравання).
10. Да твораў паслярэформеннага перыяду адносяцца... (камедыя «Пінская шляхта» i «Залёты»).
11. Памёр В.Дунін-Марцінкевіч у ... (1884 г.).
12. Значэнне творчасці драматурга ў тым, што ... (ён з’яўляецца заснавалънікам беларускай драматургіі. Ства​рыў тэатр, у якім выступаў акцёрам i рэжысёрам. Стварыў сялянскую школу для дзяцей, у якой сам быў выкладчыкам, сам nicaў падручнікі.  У сваіх творах В.Дунін-Марцінкевіч выкарыстоўваў багацце мясцовага дыялекту, народныя песні, глыбока anicвaў народныя традыцыі, абрады. 3pa6iў галоўным героем твораў беларускага селяніна).

Лiтаратурная  віктарына

1. У якіх сацыяльных i гістарычных умовах праходзіла дзейнасць пісьменніка i як гэта адбілася на яго творчасці?

2. Як ставіўся В.Дунін-Марцінкевіч да падзей 1863 г.?

3. Чым прываблівае нас дачка драматурга Каміла Марцінкевіч?

4. Якія перыяды ў творчасці пісьменніка мы можам вылучыць?

5. Пра што пicaў Дунін-Марцінкевіч у дарэформенных творах?

6. Што было асабліва характэрным для твораў пісьмен​ніка ранняга перыяду? Як паказваў ён у гэтых творах сялян, паноў? Якія бакі сялянскага жыцця прываблівалі яго?

7. Якія падзеі адбыліся ў пачатку 60-х гадоў XIX ст. i як яны паўплывалі на творчасць В.Дуніна-Марцінкевіча?

8. Чаму В.Дунін-Марцінкевіч крытыкаваў шляхту ў ка​медыі «Пінская шляхта»?

9. Які сацыяльны сэнс мае вобраз Кручкова ў камедыі?

10. Чаму драматург назваў свой твор фарсам-вадэвілем?

11. Якія асаблівасці вадэвіля можна адзначыць у «Пінскай шляхце»?

12. У чым заслугі В.Дуніна-Марцінкевіча перад беларускай літаратурай?

Далей настаўніку мэтазгодна праверыць, наколькі ўважліва прачытаны вучнямі твор. Пажадана выкарыстаць для гэтага літаратурны конкурс «Чые словы?» (Старшакласнікам зачытваюць цытаты з п’есы, i яны вызначаюць персанажа, якому належаць дадзеныя словы.)

I. — Якая ж я малая, калі мне на Спаса скончыцца 17 год? (Марыся.)

· Ах ты паганец! Татарын ты нехрышчоны! (Куторга.)
· Дык ты мяне думаеш вывесці ў поле? Хочаш навучыць, дзе ўюны зімуюць? (Кручкоў.)
· Млын меле — мука будзе, язык меле — бяда будзе. (Куторга.)
· Ты — кабета, хрэн табе ў вочы, — ён жа цябе не з’есць! (Ціхон.)

· А што будзе? Вядома, юрыста, — абдзярэ ўcix дачыста дый паедзе з богам дахаты. (Куліна.)
· Злажыце яму добры гасцінчык, авось паквапіцца. (Пісулькін.)
· А ну, бацька, рассупонь свой мяшок, ды вынь якіх рублёў 50. (Грышка.)
· Цюхай, апроч мёду i рыбы, прыцяг дзесяць вянкоў сушаных баравікоў, а сын яго — капу ражынкаў — уюноў. (Дзесяцкі.)
· Жонка, а жонка! Будзе бяда! Паглядзі, як у найяснейшай кароны вус адзін уніз, а другі ўгору задраўся. (Ціхон.)
· Ну, дык добра! Следства кончана, цяпер будзе суд... (Кручкоў.)
· Ідзі ты, сынку, — палажы на стол ды пpaci i малі, каб ён памілаваў нашу шкуру ды скасаваў строгі свой дэкрэт. (Ліпскі.)
· Не быў бы судовы чалавек! Пабраў рублі ды яшчэ на капейкі сягае. (Альпенскі.)
· Ой, найяснейшая карона! Будзе сабе часта браць на розум філасофскую прыпавесць: на тое Бог даў людзям язык, каб умець маўчаць. (Куторга.)
· Ён смеў назваць мяне мужыком?! Мне сам Юры Кабылінскі падпіcaў грамату. (Статкевіч.)
· Не ка мне, не ка мне, — няхай у суд падаюць, тагды прыеду на следства. (Кручкоў.)
II. Па прыведзеных выразах вызначыць, хто да каго звяртаецца:

—
Маўчы ты, хітрая лісіца! Бачыш ты, як яна скора палічыла гады?! (Куліна да Марысі.)

· Заспрачайся толькі, дык я зараз буду сведкам проціў твайго бацькі (Куторга да Mapыci.)
· Ты ж чалавек бывалы i нядаўна хваліўся сваім розумам. (Кручкоў Куторгу.)
· Добра! Няхай усе аддадуць хурману, ды спакуйце там харашэнька ў возе... (Кручкоў дзесяцкаму.)
· Што ты мяне пасылаеш? Ты сам наварыў піва, сам i папівай здароў, я баюся. (Куліна Ціхону.)
· Дабрадзею, ратуйце няшчаснага, ды навучы, як ад лазы збавіцца! (Ціхон Пісулькіну.)
· Жонка, а жонка, — хрэн табе ў вочы! Прынясі шкураны мяшок, што ляжыць у кубле з грэчкаю; там ёсць сто рублёў, трэба выкупіць шкуру. (Ціхон Куліне.)
· Мы — адвеку пінская шляхта i ты шляхціц. Не глумі ж, не пэцкай у балоце шляхецкай, братняе табе, крыві. (Грышка Кручкову.)
· Ды ўжо ж, найяснейшая карона! Задумалі дзело, то i канчайце яго з Богам, — я рад буду благаславіць. (Ліпcкi Кручкову.)
· Пакінь, стары хрыч, думаць аб жаніцьбе, а заматай сабе на вус, каб крэпка дзяржаць язык за зубамі. (Кручкоў Куторгу.)
· Ведаеш, што на цябе казаў Статкевіч? (Кручкоў Альпенскаму.)
· Шляхта напілася i завялася біцца. Бойцеся Бога, раздыміце, а то i з вас штраф будзе належыць! (Ліпскi Кручкову.)
Для развіцця лагічнай думкі, фарміравання навыкаў вуснага звязнага маўлення мэтазгодна выкарыстаць своеасаблівую міні-алімпіяду «Паназірай  — адгадай».
Школьнікі атрымалі апераджальнае заданне намаляваць партрэты персанажаў «Пінскай шляхты». На дадзеным этапе ўрока вучні вызначаюць, хто адлюстраваны на партрэце, i ў выглядзе вуснага сачынення-разважання даказваюць сваё меркаванне.

У гэты час некаторыя вучні ў рамках конкурсу следчых атрымліваюць заданне па картках: знайсці па пачатку працяг урыўка. Прычым, настаўнік павінен вы​карыстаць такія ўрыўкі, на аснове якіх можна зрабіць вывад пра літаратурнага персанажа твора.

Мэтазгодна гэтыя ўрыўкі зачытаць пасля вусных сачыненняў-разважанняў.

Такая работа спрыяе актывізацыі разумовай дзейнасці вучняў, фарміруе пошукава-даследчыя ўменні, развівае творчую думку.

Працягам дадзенай работы з’явіцца вернісаж  ілюстрацый.
Вучні апісваюць ілюстрацыі, а потым зачытваюць урыўкі з твора, якія суадносяцца з малюнкамі.

Для паказу моўнага багацця камедыі «Пінская шляхта» варта выкарыстаць аўкцыён   прымавак   i   прыказак.
· Татарын нехрышчоны;

· Збiў мяне, як шведаў Хадкевіч пад Кіргольмам;
· Не цяпер, то ў чацвер;

· Як ліхі татарын;

· Абдзярэ, як ліпку;

· Як чорта з балота;

· Чырвонае — белае ўсё перадзелае;

— Добра гутарка кажа: калі абора цячэ, — гаспадыня бліны пячэ, а калі гумно цячэ, — гаспадар з хаты ўцячэ;

— Мый ды чашы, потым спяшы, — заплаці каму, каб вывез з даму;

· Здаровы, як рыжкі баровы;

· Даганяючы не нацалавацца;

· Калі мае не ў лад, то я з сваім назад;

· Уехаў... у нерат — Hi ўзад, ні ўперад;

· Чорт бяду перабудзе — адна згіне, дзесяць будзе;

· Такой задам пары, што ён не згадае, дзе ўюны зімуюць;

· Вывесці ў поле, як зайчыка пад хартоў;

· Так дапякуць юрысты, моў баравіка на вуголлях;

· Млын меле — мука будзе, язык меле — бяда будзе;

· Папаўся ў бяду, вось швед пад Палтавай;

· Як рэпу грызе;

· На тым i зубы згрыз;

· Дзяржаць язык за зубамі;

· Вядома, юрыста, — абдзярэ ўcix дачыста;

· I воўк будзе сыты, i козы цэлы;

· Заматай сабе на вус.

Для развіцця навыкаў паслядоўнага, лагічнага выказвання сваей думкі пажадана даць вучням заданне дапісаць выразы па пачатку:

1. Паглядзі як у найяснейшай кароны вус адзін уніз,
а ... (другі ўгору задраўся).

2.
I воўк будзе сыты, i ... (козы цэлы).

3.
Вот збiў мяне, як ... (шведаў Хадкевіч пад Кірголъмам).

4.
Уехаў у нерат — ... (ні ў зад, нi ўперад).

5.
Калі абора цячэ, — ... (гаспадыня бліны пячэ), а
калі гумно цячэ, — ... (гаспадар з хаты ўцячэ).

У якасці дамашняга задання вучні пішуць сачыненне на адну з прапанаваных тэм:

1. Крытыка царскай судовай бюракратыі ў камедыі В.Дуніна-Марцінкевіча «Пінская шляхта». 
         2. Праблема бацькоў і дзяцей у камедыі В.Дуніна-Марцінкевіча «Пінская шляхта».
         3. "А суддзі хто?"( па камедыі В.Дуніна-Марцінкевіча «Пінская шляхта»).

         4. Крытыка царскіх чыноўнікаў у камедыі В.Дуніна-Марцінкевіча «Пінская шляхта». 
         5. Чым мяне зацікавіла камедыя В.Дуніна-Марцінкевіча «Пінская шляхта».

